
Tratu txarrak: okerrena ikusteko gaude 

Begoña Muruaga. Itzultzailea 

Orain dela egun batzuk izan genuen azken (?) hilketaren berri. Murtzian, gizon batek labana sartu zion bihotzean bikotekideari. Oso heriotza adierazgarria benetan. Ez dakit zenbat diren urte hasieratik hona gertaturikoak, baina urte odoltsua izango dugula susmatzen dut. 

70eko hamarkadan hasi zen Mugimendu Feminista tratu txarrak salatzen, eta, ahal zuen moduan, horiei erantzuten. Orduan, normaltzat jotzen zituen gizarteak tratu txarrak, senar-emazteen liskarren ondorio baitziren; gainera, jende askok uste zuen erasotzaileak gaixoak zirela. Garai hartan, ez zegoen inolako zerbitzurik emakumeei laguntzeko, ez eta estatistikarik edo datu zehatzik ere, eta Mugimendu Feministak egin behar izan zuen lan hori. Gauzak horrela, berehala konturatu zen erasoak ez zeudela lotuta, nahitaez, alkoholarekin edo gaixotasunarekin, gizon normalak zirela erasotzaileak; bestalde, bazirudien tratu txar gehienen atzean mendekotasun ekonomikoa zegoela. Beraz, emakumeen independentzia ekonomikoa bultzatu behar zen, tratu txarrak desagerrarazteko. Gaur, 30 urte beranduago, arazoaren konplexutasunak erakusten digu ez dagoela konponbide errazik. Esku artean ditugun datuek zera erakusten digute: erasotzaileen % 80 ez direla gaixoak; tratu txarrak ez direla gertatzen emakumeek mendekotasun ekonomikoa duten bikoteetan bakarrik (nahiz eta, oraindik ere, halakoak izan gehiengoa); 7 urte jasaten dituztela emakumeek tratu txarrak, batez beste, salaketa jarri aurretik; tratu txar fisikoen aurretik tratu txar psikologikoak gertatzen direla; hildako hamar emakumetatik zazpi banatzeko bidean zeudela, eta tratu txarren % 70 bikotearen lehenengo urtean hasten direla.Azkenaldi honetan eta Mugimendu Feministari esker, hein handi batean, zenbait baliabide jarri dira emakumeen eskura: informazioa emateko eta salaketak jartzeko zerbitzuak, laguntza psikologikoa eskaintzen dutenak, prestakuntza-ikastaroak, eta abar. Bestalde, Genero-indarkeriaren aurkako lege organikoa jarri zen indarrean joan den hilean, eta denetariko neurriak jasotzen dira lege horretan: heziketa arlokoak, babes judiziala eskaintzen dutenak, hedabideei eta publizitateari buruzkoak, laguntza ekonomikoa ematen dutenak... Garbi dago gaur egungo egoera formalak ez duela zerikusirik orain dela 30 urtekoarekin. Baina, hala ere, hor jarraitzen dute erasoek, eta badirudi areagotu egin direla. Zerbaitek huts egiten duen seinale. Egia da beti gertatu izan direla erasoak gure gizartean, baina, nire ustez, gehituz doaz kopuruz, eta gero eta bortitzagoak dira; beharbada, lehen baino emakume gehiagok erabakitzen duelako erasotzailea uztea, baina, orobat, gero eta indarkeria handiagoa bizi dugulako gizartean. Gainera, emakumeak objektu sexual gisa erabiltzea gero eta zabalduago dago hedabideetan. Emakumeen askatasun-egarriari gizonezkoen jarrera bortitza eta emakumeak subjektu gisa tratatzeko zailtasuna gehitzen badizkiogu, horrek guztiak halako koktel moduko bat osatzen du, eta, noski, eztanda egiten du. Eta, zer gertatzen da emakumeekin? Zergatik jasaten dituzte 7 urte, gutxienez, tratu txarrak? Zergatik bueltatzen dira batzuk senarrarekin, salaketa jarri ondoren? Zergatik hausten dute berek eskatutako urruntze-agindua? Egunen batean hitz egin beharko da bikoteen arteko menpekotasun-harreman horietaz, gizonezkoei erru guztia bota gabe. Egunen batean aztertu beharko da sakonki emakumeen maitatzeko era. Arazoa, zoritxarrez, ez da belaunaldi baten kontua, oraindik ere neska gazte asko baitago maitasunaren izenean edozer egiteko prest. Are gehiago, susmoa dut berdintasunaren ideia okerra ari dela zabaltzen zenbaiten artean. Egia da neskek mutilek bezalakoak izateko eskubide osoa dutela, baina garbi esan behar da eredu maskulinoa bete-betean imitatzea ez dela berdintasunerako bide bakarra, ez eta hoberena ere. Berdintasuna gizonak eta emakumeak eskubide eta betebehar berdinak izatean datza, eta horrek ez du esan nahi denok berdin jokatu behar dugunik, ezta gutxiagorik ere. Azken urte hauetan hilketek goraka egin dute, eta horri egin behar zaio aurre lehenbailehen. Horretarako, lehenengo eta behin, babes osoa eman behar zaie erasoak salatzen dituzten emakumeei, babesa eta laguntza, eta, gero, zorrotz bete urruntze-aginduak (haien ondorioz gertatzen baitira askotan hilketak), baina bi alderdiek bete beharko dituzte agindu horiek. Adibidez, joan den hilean ikusi genuen nola epaile batek debekatu zion emakume bati erasotzailea bisitatzea (kartzelan zegoen), bai eta harekin ezkontzea ere, urruntze-agindua zuelako. Horrelako neurriak beharrezkoak dira, nire ustez. Emakumeek legearen babesa eduki behar dute beti, nahiz eta une jakin batean «orain ez» esan. Horrekin, ordea, arazoaren ehuneko txiki bat baino ez dugu konponduko, zeren eta tratu txarrek, oro har, konponbide zaila baitute. Ondo daude kanpainak, eta beharrezkoak dira legeak eta era guztietako laguntzak, baina ezer gutxi balioko dute egunero zabaltzen diren mezuak beste bide batetik badoaz, eta horixe gertatzen da, hein handi batean, bai telebistan, bai bideo-jokoetan. Bestalde, gero eta ugariagoak dira Interneten bidez zabaltzen ari diren txantxa matxistak eta jarrera sexistak. Horren guztiaren aurka gizartearen zati handi batek egiten ez duen bitartean, uste dut okerrena ikusteko gaudela. 
